
2 Vistrækt

Permaculture has begun to spring-up in the design of open spaces, urban and rural 
alike. It has ethics, ecologically derived design principles, and systems-thinking 
approaches to spatial arrangement that draw on ecological food-webs and nutrient 
cycling concepts.

~ Fiona Morris, Permaculture Landscape Architect

Vistrækt (e. permaculture) er ný hugsun í landbúnaði. Hún lítur til nýjustu þekkingar og 

rannsókna á umhverfisvænum landbúnaði sem styður við nærsamfélagið. Enska orðið 

permaculture hefur einnig verið þýtt sem vistmenning (Arnar Birgir Ólafsson, 2008) og þótt 

hvorug þýðing nái heildarinntaki enska orðsins að mati höfundar eru þær ágætar til skýringar. 

„Perma-“ táknar eitthvað sem er varanlegt og sjálfbært á sama tíma og það lágmarkar þörf fyrir 

vinnuframlag inn í vistkerfið fyrir hverja uppskeru, en „–culture“ stendur fyrir bæði jarðrækt 

og menningu.

Hugtakið var fundið upp af ástralska líffræðingnum Bill Mollison og var upphaflega hugsað 

sem stytting á hugtakinu „permanent agriculture“ (Mollison, 1988). Notkun hugtaksins 

„permanent agriculture“ til að lýsa sjálfbærum landbúnaði á að líkindum rætur að rekja til 

1911, þegar út kom bók F. H. King, prófessors í landbúnaðarvísindum, um ferðalög hans til 

landbúnaðarhéraða í austur Asíu (King, 1911). Joseph Russell Smith átti þó ekki síðri þátt í því 

á að koma vistræktarhreyfingunni af stað með útgáfu bókarinnar Tree Crops: A Permanent 

Agriculture árið 1929, þar sem hann lýsti reynslu sinni af ræktun ávaxta og hneta til manneldis 

og mælti fyrir því að jarðrækt yrði stunduð inni í skógum (Smith J. R., 1929).

Einn þekktari núlifandi talsmaður vistræktar er Bill Mollison, sá sem fann upp hugtakið og 

stóð á bak við þróun vistræktar í Ástralíu (Mollison, 1988). Árið 1988 lýsti hann hinum 

siðferðislega grundvelli vistræktar eins og hann leit út fyrir honum, sem seinna hefur verið lýst 

sem hinum þremur grunngildum vistræktar: Í fyrsta lagi ber að hugsa um jörðina, sem er 

grundvöllur alls lífs (e. Care of the Earth); í öðru lagi ber að hugsa um mannfólkið og sjá þeim 

fyrir þeim nauðsynjum sem þarf (e. Care of People) og í þriðja lagi ber að nota

umframframleiðslu til að standa undir fyrri gildunum.

Annað mikilvægt skref var samantekt David Holmgren, fyrrum rannsóknarnemanda og 

samstarfsmanns Mollison, á hinum 12 lögmálum vistræktarhönnunar (Holmgren, 2002; 

Telford & Holmgren, 2015), en þau eru:

1. Að fylgjast með og hafa samskipti við náttúruna, sem er forsenda þess að geta 

unnið með henni (e. Observe and Interact).

2. Grípa orku þar sem hana er að finna og geyma hana þannig að hægt sé að nálgast 

hana þegar á þarf að halda (e. Catch and Store energy).

3. Tryggja að raunverulegur afrakstur sé af þeirri vinnu sem er framkvæmd (e. Obtain 

a yield).

4. Hjálpa kerfinu að starfa eðlilega með því að draga úr neikvæðri hegðun (e. Apply 

self regulation and accept feedback).

5. Nota frekar endurnýjanlegar auðlindir þegar þess er kostur og meta þær að 

verðleikum (e. Use and value renewable resources and services).

6. Vinna að því að ekki verði neinn úrgangur í kerfinu sem þarf að farga (e. Produce 

no waste).

7. Hörfa á heildarmyndina og finna þau mynstur sem þar er að finna. Út frá

mynstrunum má vinna sig niður í smáatriðin (e. Desing from patterns to details).

8. Nýta samvirkni fyrirbæra sem vinna vel saman og styrkja hvert annað, fremur en að 

leitast við að einangra hluti (e. Integrate rather than segragate).

9. Hanna kerfi sem auðvelt er að viðhalda með því að sníða stærð hverrar einingar 

þannig að viðhald sé auðvelt og hanna kerfi á hraða sem auðvelt er að vinna með 

(e. Use small and slow solutions).

10. Nýta fjölbreytileikann til að dreifa áhættu (e. Use and value diversity).

11. Nýta jaðarinn, mörkin á milli þess augljósa eru oft spennandi svæði sem hægt er að 

hugsa um og nýta, oft á tíðum gefa þau mest af sér (e. Use edges and value the 

marginal).

12. Ekki óttast breytingar. Með stöðugu eftirliti er hægt að grípa inn í tíma og nýta 

breytingar til að hafa jákvæð áhrif (e. Creatively use and respond to change).

Þriðja vistræktarhugtakið sem litið verður til hér er skipting lands í svæði eftir því hversu mikil 

mannleg aðkoma er að hverju svæði. Eins og Mollison lýsir svæðunum þá eru þau sex talsins, 

frá svæði „0“ til svæði „5“.

Á svæði „0“ er húsið sjálft, eða þorpið ef svo ber undir. Hér snýst allt um góða húshönnun sem 

hentar mannskepnunni og er í tengingu við hið lifandi umhverfi, svo sem með pottaplöntum, 

sólskýli etc. Á svæði „1“ eru fyrirbæri sem þarfnast stöðugrar athygli mannsins, svo sem 

kjúklingarækt, kryddjurtagarðar og regntankar. Hér er náttúran löguð að mannskepnunni. 

Svæði „2“ er minna aðlagað að manninum en þó ekki villt. Hér er grænmeti ræktað, stærri 

húsdýr ganga laus (þótt þau kunni að vera hýst á svæði „1“) og trjálundir með aldinum fyrir 

heimanot staðsettir. Svæði „3“ er síðan aðallandbúnaðarsvæðið. Hér fer fram akuryrkja í stærri 

skala og ræktun dýra til sölu. Nýta má tað frá svæði „3“ til áburðar. Hér eru einnig stærri 

fóðurskemmur. Svæði „4“ er hálfvillt svæði á jaðri skógar eða óræktar. Hér má sækja 

eldsneyti, stunda veiðar eða hafa húsdýr á beit. Loks er svæði „5“ alveg villt og óræktað og 

helst nýtt til skemmtunar og að einhverju marki matarleitar. Það er hér sem maðurinn lærir 

hvernig náttúran virkar svo nýta megi þá þekkingu á hinum svæðunum (Mollison, 1988).

(Mollison, 1988)

Mynd 2.1 Fyrirmynd af svæðisskiptingu fyrir vistræktarhönnun.

Á mynd 2.1 má sjá hugsýn Mollison um svæðaskiptingu fyrir vistræktarhönnun. Fyrst er tekið 

tillit til fjarlægðar frá íbúðarhúsi og svæði númeruð eftir fjarlægð. Síðan eru greindir niður 

ólíkir þættir hverrar áttar og sneiðum gefin ólík hlutverk, svo sem sneið sem er tekin frá fyrir 

„villta“ náttúru.

Transition Towns hreyfingin sem á uppruna sinn á Bretlandseyjum hefur gegnt lykilhlutverki í

að kynna hugmyndirnar um vistrækt. Þar er kallað eftir því að fjalla betur um 

vistræktarhugmyndir sem viðmið í áætlanagerð, svo sem við gerð skipulagsáætlana 

sveitarfélaga (Morris, 2012).

Hérlendis er vaxandi áhugi á vistrækt og hvernig megi nýta umhverfið betur fyrir 

nærsamfélagið með heildrænni hugsun um hringrás næringarefna, á sama tíma og við 

endurvinnum lífræn hráefni, vinnum orku fyrir samfélagið og ræktum ólíkar plöntur okkur 

til ánægju og næringar. Vistrækt er í raun meðvituð kerfishönnun sem tekur mið af 

fjölbreytileika, stöðugleika og viðnámsþoli náttúrulegra kerfa. Slík hönnun verður að fela í

sér jákvæða samtvinningu landslags, matvælaframleiðslu, orkuframleiðslu, arkitektúrs og 

tryggja uppfyllingu annarra þarfa á vistvænan og sjálfbæran hátt (Mollison, 1997).

Vistrækt kallar á manneskjulega nálgun á uppbyggingu í nærsamfélaginu, nálgun sem 

styður við heilbrigði og jákvæðar hliðarverkanir. Ásamt matvælaframleiðslu er í fræðunum 

fjallað ítarlega um meðhöndlun á úrgangi og orkuöflun, en eitt af stóru málunum í 

umræðunni um vistrækt er einmitt orkuöflun til húshitunar. Í umfjöllun um vistrækt er til 

að mynda að finna rannsóknir á brennsluofnum sem brenna við mjög hátt hitastig og nota 

auka brunahólf sem svipar til yfirbyggðs skorsteins til að hvarfa brennanleg efni sem 

finnast í gufum og reyk frá fyrsta brennsluhólfi. Þessir brennsluofnar eru kallaðir drekar. 

Þriðja og fjórða hólf í þessum drekum eru svo fyrir nýtingu á þeim varma sem býr í 

útblæstrinum, til dæmis til vatnshitunar, en það er áhugavert í samhengi við upphitun 

húsnæðis.

Vistrækt byggir á því markmiði að samþætta þarfir fólks fyrir umhverfisgæði og þarfir 

náttúrulegra kerfa lífríkisins. Það er ábyrgð einstaklingsins á eigin þátttöku í umhverfinu 

og áhrif notkunar hans á náttúrulegum kerfum lífríkisins sem gerir vistræktarnálgun 

áhugaverða sem stefnu fyrir sveitarfélög. Með betri og hagkvæmari nýtingu í sátt við 

náttúrulega ferla er hægt að stíga út úr ofneyslunni og finna jafnvægi við umhverfið, hvort 

sem um er að ræða einstakling eða samfélag. Þannig getur hugmyndafræði vistræktar nýst 

sem leiðarljós við uppbyggingu innviða og í almennri skipulagsvinnu.

Iðnvæddur landbúnaður notar mikið af olíuvörum. Í dag er mest af þeim fengið með 

jarðefnum, en með nálgun út frá hugmyndafræði vistræktar er hægt að draga úr neikvæðum 

umhverfisáhrifum. Vistvænn landbúnaður verður að byggja á heilbrigðri lífrænni hringrás í 

jarðveginum. Kirschenmann bendir á ákveðin sóknarfæri með nálgun sem byggir á 

lífbúskap jarðvegar við uppbyggingu næringarefna. Þá telur Kirschenmann til einn af 

hvataþáttunum þar er að tilbúinn áburður mun hækka í verði samhliða spám um hækkun á

orkuverði (Kirschenmann, 2009). Dæmi um nýja hugsun í landbúnaði er t.d. svokölluð

runnaræktun í Bandaríkjunum, sem felst í ræktun runna meðfram annarri ræktun. Slíkir 

runnar veita ekki aðeins skjól þegar jörðin er hvað viðkvæmust heldur gefa afklippur af 

slíkum runnum mikilvæg næringarefni fyrir jarðveginn (Jordan, 2004).

Vistrækt byggir ekki síst á hugmyndum um að endurvekja tengingu milli neytenda og 

matvælaframleiðslu, og nýta þá tengingu til að víkka út sjóndeildarhring einstaklingsins og

vekja hann til umhugsunar um þau slæmu áhrif sem nútímaneysluhegðun getur haft. Til 

þess að virkja þessi tengsl þá þarf ræktun að vera í námunda við neytandann. Eins og áður 

segir fjallar hugmyndafræðin þó ekki bara um matvælaframleiðslu, heldur einnig um 

förgun á úrgangi og upphitun íbúðarhúsnæðis og í raun allt það sem snertir samband 

mannlífs og umhverfis og hvernig við getum nálgast það af virðingu og notið góðs af. Til 

þess að færa matvælaframleiðslu nær neytendanum þarf að hugsa upp á nýtt alla 

matvælaræktun í þéttbýli. Chiara (2014) fjallar um ræktun í þéttbýli sem þátt í

mannvistarlandfræði sem kennir sig við gagnrýni og gerir tilraun til að lýsa umfangi og 

viðfangsefnum út frá landfræðilegri umfjöllun. Rammi Chiara er byggður upp á umfjöllun 

Marcuse (2009) og (Brenner & Theodore, 2002) um útilokun og kerfislægt óréttlæti í 

samfélaginu. 

Eitt af viðfangsefnunum sem kemur upp þegar vistræktun er skoðuð snýr að því að skoða

samfélagið okkar sem lífveru sem myndar borgir. Wolman setti þessa samlíkingu fram árið 

1965, en þar talaði Wolman um hvernig borg er eins og lífvera sem tekur inn orku og skilar 

frá sér úrgangi (Wolman, 1965). Broto, Allen og Eriksson (2011) tóku 16 viðtöl við 

vísindamenn hjá UCL háskólanum í London (University College London) og skoðuðu 

hvort hugtakið „efnaskipti borganna“ (e. urban metabolism) gæti tekið við sem 

sameiginlegt hugtak til þess að brúa bilið þverfaglega á milli ólíkra rannsóknarhefða.

Umhverfisstofnun Evrópu (EEA) hefur nú tekið upp þetta hugtak og áætlar að vinna út frá 

því í framtíðinni og sameina ólíka umfjöllun um umhverfisáhrif þannig að það gagnist við 

stefnumótun (Minx, o.fl., 2011; Girardet, 1999; Kennedy, Pincetl, & Bunje, 2011).

Til að tengja efnaskipti borganna beint við ritgerðina þá má líta til Gandy (Gandy, 2004)

og skoða vatnsveituna sérstaklega sem æðakerfi borgarinnar. Gandy segir að vatnið feli í 

sér tengingar á milli líkama okkar og borgarinnar, á milli hins félagslega og 

lífeðlisfræðilega, á milli þróunar veitukerfa og fjármögnunar og loks á milli hinna sýnilegu 

og ósýnilegu vídda í borgarlandslaginu. Vatnið er því pólitískt og getur orðið að deiluefni, 

vatnið er hluti af frelsisbaráttu og baráttu okkar fyrir rétti til aðgengis að vatni. Upphitun á 

vatni til notkunar í þéttbýli og meðhöndlun úrgangs eru því sannarlega þættir sem falla

undir efnaskipti borgarinnar.

Schneider og McMichael (2010) tala um þá firringu sem á sér stað þegar við gleymum

ábyrgð okkar á eigin neyslu. Hugtakið "firring" sem félagslegt, líffræðilegt og 

sagnfræðilegt hugtak lýsir hér þeirri truflun eða rofi sem verður á ferlum og hringrás 

náttúrunnar, rofi á efnislegum tengslum mannslífs og umhverfis. En hvernig er hægt að láta 

þessa umræðu skipta máli? Vistrækt felur í sér meira en bara það að skoða umhverfi okkar 

og landbúnað, því hún tekur á mannlífinu líka. Hér er hins vegar skoðað sérstaklega 

hvernig landið liggur í landbúnaði hérlendis. Með aðgangi að tölum um fjölda dýra á 

hverjum bæ og á hverju ári yfir langt tímabil er hægt að kíkja á bak við tölurnar, setja upp 

kort og skoða landlægar breytingar. Kort sem lýsa landbúnaðinum gagnast almennt fyrir 

frekari umfjöllun um vistrækt og sérstaklega fyrir athugun á mögulegum tengslum 

landbúnaðar við framleiðslu á lífgasi til upphitunar á húsnæði eða til þess að sinna öðrum 

orkuþörfum á vistvænan hátt.

Í næsta kafla er farið í aðferðir á bak við slíka kortlagningu. Þegar reiknað er út hvað fellur 

mikið til af lífrænum hráefnum út frá umfangi landbúnaðar þá þarf að vanda mælingar. 

Þegar skoðað er út frá fjarlægðarfalli hversu langt er að fara að sækja lífræn hráefni í 

landbúnað þá þarf einnig að nota einhverjar aðferðir við það. Næstu tveir kaflar eru 

tileinkaðir aðferð við skoðun landbúnaðargagna út frá þessum hugmyndum.


